Vinstrihreyfingin – grænt framboð

Landsfundur í Reykjavík 19.-21. október 2001

„Byggjum framtíð á fjölbreytni“

ÁLYKTUN UM MENNINGAR OG MENNTAMÁL

Landsfundur Vinstrihreyfingarinnar – græns framboðs, haldinn í Reykjavík 19. – 21. október 2001, minnir á að fjölbreytt og lifandi menning er undirstaðan í sjálfsvitund þjóðarinnar. Því ber að hlúa sem best að hvers konar menningu, listsköpun og listiðkun og vinna gegn hættu á menningarlegri stéttaskiptingu. Menning á ekki að vera séreign útvalinna, heldur sameign allra og nauðsynleg starfsemi í nútímaþjóðfélagi. Öflugt, frjótt og innihaldsríkt lista- og menningarlíf eflir gagnrýna hugsun og þjóðfélagsumræðu. Því má heldur ekki gleyma að menning og listsköpun er ekki aðeins lífsfylling og ánægjuvaldur, heldur skapar mikinn fjölda atvinnutækifæra og færir einstaklingum og þjóðarbúinu í heild bæði fjárhagsleg og menningarleg verðmæti. Þetta framlag ber að meta að verðleikum. 

Landsfundurinn leggur áherslu á öfluga sókn í menntamálum þar sem öllum verði tryggðir jafnir möguleikar til þess náms og þroska sem efni standa til. Fjölbreytni í menntun ber að tryggja með því að gera ólíkum leiðum jafn hátt undir höfði. Mikilvægt er að gefa nemendum kost á samfelldu námi í heimabyggð allt til 18 ára aldurs og hagnýta möguleika fjarkennslu  til framhalds – og háskólanáms til hins ýtrasta til að bæta aðstöðu landsbyggðafólks. Sporna þarf við þeirri þróun að allt iðnnám sé skipulega flutt af landsbyggðinni í móðurskóla á höfuðborgarsvæðinu. Styrkja ber grunnskóla og framhaldsskóla í fámennum byggðarlögum. Dekur núverandi ríkisstjórnar við einkarekstur í skólakerfinu ógnar þeirri jafnréttishugsun sem hafa ber að leiðarljósi þegar grunnmenntun þjóðarinnar er annars vegar. Fundurinn leggur áherslu á að fjárframlög ríkis og sveitarfélaga til skólastarfs skerðist ekki vegna stuðnings við einkaskóla hvort sem er á grunnskólastigi eða framhaldsskólastigi. Auknar álögur á nemendur í framhaldsskólum og háskólum ganga einnig á svig við þessa jafnréttishugsun og ber að leggja áherslu á nauðsyn þess að öll framhaldsmenntun sé rekin á ábyrgð samfélagsins alls. 

Vinstrihreyfingin – grænt framboð telur óhjákvæmilegt að stórefla rannsóknir og vísindastarfsemi í landinu á breiðum grundvelli og leggja þannig grunn að fjölbreyttum möguleikum atvinnu- og mannlífs og allrar samfélagsþróunar í framtíðinni.   

Landsfundurinn leggur áherslu á að Ríkisútvarpið sé áfram í eigu þjóðarinnar allrar og varar eindregið við hugmyndum um að stofna til hlutafélags um rekstur þess. Ríkisútvarpið á að vera undirstaða menningarlífs í landinu. Það hefur ríkum skyldum að gegna um varðveislu og eflingu íslenskrar tungu og menningar. Það er skylda stjórnvalda að búa svo um hnútana að Ríkisútvarpið geti sinnt metnaðarfullri íslenskri dagskrárgerð og boðið upp á fjölþætt menningarefni. 

Landsfundurinn gagnrýnir harðlega þá atlögu að svæðisstöðvunum sem nú er hafin og krefst þess að henni verði hrundið. Þjónusta svæðisstöðvanna hefur aukið fjölbreytni í dagskrá og fréttaflutningi og styrkt stöðu Ríkisútvarpsins sem útvarps allra landsmanna. Því uppbyggingarstarfi ber að halda áfram. Landsfundurinn lýsir eindreginni andstöðu við fram komnar hugmyndir um að leggja niður Rás 2 undir því yfirskini að hún skuli flutt til Akureyrar. 

Vinstrihreyfingin – grænt framboð leggur áherslu á mikilvægt hlutverk Ríkisútvarpsins í íslensku menningarlífi og gagnrýnir harðlega hvernig stjórnvöld undir forystu Sjálfstæðisflokksins hafa hneppt það í fjárhagslega fjötra og þrengt verulega möguleika þess til að gegna lögboðnu hlutverki sínu. 

Landsfundurinn vekur athygli á áfellisdómi er fréttastofa sjónvarps hlaut nýverið hjá siðanefnd Blaðamannafélags Íslands er fréttastofan þáði boðsferð Ísraelsstjórnar. Niðurstaðan var alvarlegt brot á siðareglum BÍ. Krefjast verður þess að fréttastofa sjónvarps hlíti lögum og gæti óhlutdrægni í umfjöllun um alþjóðamál, en hún hefur í of ríkum mæli einkennst af gagnrýnislausum stuðningi við bandaríska utanríkisstefnu og stríðsrekstur. 


Landsfundurinnn lýsir áhyggjum sínum vegna neikvæðra afleiðinga á lífshætti, menningu, heimssýn og tungu, sem stafa af drottnun engilsaxneskra myndmiðla, einkum kvikmynda og myndbanda. Það er skylda ábyrgra stjórnvalda að stuðla að fjölbreyttara aðgengi og neyslu myndmiðla í þágu heimsfriðar og aukins skilnings milli menningarheima í samræmi við ályktanir allsherjarþings Sameinuðu þjóðanna. 

